
Роля маральнага здароўя ў развіцці асобы

Маральнае здароўе разглядаецца як складанае мнагамернае паняцце, якое 
адлюстроўвае розныя аспекты чалавечага быцця. Тэарэтычна асэнсоўваюцца 
падыходы даследчыкаў да вызначэння сутнасці паняцця «маральнае здароўе». 
Адзначаецца, што ў сучасных умовах для развіцця асобы важна фарміраваць 
маральны імунітэт да духоўнай пагрозы, берагчы і ўмацоўваць маральнае 
здароўе, асаблiва ў падрастаючага пакалення. Падкрэсліваецца, што цэн-
тральнае месца ў фарміраванні маральнага здароўя займаюць каштоўнасна-
матывацыйныя ўстаноўкі. Ад таго, наколькі паспяхова ўдаецца сфарміраваць 
і замацаваць у свядомасці прынцыпы і навыкі маральных паводзін у сацыяль-
ным асяроддзі ў юным узросце, залежыць жыццядзейнасць чалавека.

Аўтар прыходзіць да высновы, што маральнае здароўе апасродкавана 
духоўнасцю і маральнасцю асобы, засваеннем агульначалавечых каштоўнасцей, 
развіццём маральных якасцей і выпрацоўкай маральных перакананняў, норм 
паводзін, а таксама ўзроўнем маральнага развіцця.

Мэта артыкула – паказаць, што фарміраванне маральнага здароўя 
адбываецца з улікам аб’ектыўных і суб’ектыўных фактараў, якія 
абумоўліваюць складанасць дадзенага працэсу, яго дынамічнасць, рухо-
масць і зменлівасць.

Здароўе асобы, з’яўляючыся безумоўнай каштоўнасцю, адносіцца 
да ліку найважнейшых паказчыкаў, якія характарызуюць эканамічны, 
сацыяльны і духоўны дабрабыт грамадства. Здароўе дапамагае кож-
наму з нас усвядоміць свае фізічныя і духоўныя магчымасці, дазваляе 
ўспрымаць свет ва ўсёй яго разнастайнасці, адкрывае перад чалавекам 
шырокія перспектывы ў працы, адпачынку, грамадскіх справах.

Аднак у апошні час, паводле вынікаў навуковых даследаванняў, 
тэндэнцыя пагаршэння стану здароўя насельніцтва прымае ўстойлівы 
характар. Катастрафічна маладзеюць такія з’явы, як наркаманія, 
таксікаманія, алкагалізм. Назіранні паказваюць, што ў грамадстве не 
знікаюць таксама і такія духоўна-маральныя адмоўныя з’явы, як чэр-
ствасць, эматыўная глухата, абыякавасць да старасці, інваліднасці, хва-
роб, матэрыяльных цяжкасцей, сацыяльнай адзіноты і інш.

Сённяшні час патрабуе пошуку новых каштоўнасна-светапоглядных 
арыенціраў у фарміраванні ў маладых людзей маральнага імунітэту да 
духоўнай пагрозы, зберажэнні і ўмацаванні маральнага здароўя. Усё 
больш актуалізуецца праблема забеспячэння бяспекі як на глабальным 
узроўні, так і на ўзроўні пэўнага соцыуму, асобнага індывіда. Беларускі 
навуковец С. В. Кірпіч адзначае: «Пытанне аб духоўна-маральнай скла-
даючай здароўя чалавека (яго абароненасць у духоўна-маральным сэн-
се) з’яўляецца настолькі важным, што яго атаясамліваюць з фактарам 
бяспекі нацыі, дзяржавы» [7].

Аналіз навуковай літаратуры паказвае, што пытанні асэнсавання фе-
номена здароўя і яго захавання заўсёды знаходзіліся ў цэнтры ўвагі вя-
домых навукоўцаў і мысліцеляў (Сакрат, Арыстоцель, Платон, Піфагор, 
Канфуцый, Я. А. Каменскі, Ф. Бэкан і інш.), а паняцце «здароўе» разгля-
далася даследчыкамі не толькі як саматычная, фізічная, псіхічная, але 
і маральная характарыстыка здароўя чалавека.

Старажытнагрэчаскія філосафы разглядалі духоўнасць як выра-
жэнне чалавечага духу, станаўленне асобы. Платон, вучань Сакрата 
і настаўнік Арыстоцеля, надаваў духоўным фактарам вырашальнае зна-
чэнне і звязваў стан здароўя чалавека не з дзеяннем лекаў, а з правільным 
духоўным жыццём і працай чалавека, накіраванай на самога сябе. 
Дэмакрыт Абдзерскі лічыў, што для духоўнага здароўя чалавека важна 
знаходжанне ў стане спакою і раўнавагі, калі не хвалююць ніякія запалы, 
страхі і іншыя перажыванні. Адзначаючы сутнасць духоўна-маральнай 
складаючай здароўя, Дэмакрыт прытрымліваўся думкі, што чалавеку 
больш належыць звяртаць увагу на душу: «Больше надо стыдиться са-
мого себя, и для души должен быть установлен закон: “Не совершай ни-
чего неподобающего”» [1].

Піфагор Самоскі, стваральнік рэлігійна-філасофскай школы 
піфагарэйцаў, вызначаў здароўе як гармонію ўсіх элементаў чалавеча-
га арганізма, спалучэнне разнастайных і часам супярэчлівых якасцей, 
якія звязаны з праявай і духоўнага, і цялеснага жыцця. Ён распрацаваў 
ледзь не першую ў свеце сістэму дабрадзейнага жыцця. Асноўныя прын-
цыпы аздараўлення Піфагор бачыў у тым, што чалавек павінен любым 
спосабам пазбягаць і адсякаць: ад цела – хваробу, ад душы – невуцтва, 
ад дома – рознагалоссе, ад горада – смуту, ад страўніка і ўсяго ў цэлым – 
празмернасць [11, с. 338].

Такім чынам, важнасць маральнай складаючай здароўя была аксіёмай 
ужо для філосафаў антычнай старажытнасці, якія прыйшлі да высно-
вы, што маральнае здароўе чалавека, яго перакананасць у правільнасці 
сваіх паводзін, у справядлівасці ўчынкаў, падмацаваная павагай сугра-
мадзян, з’яўляецца неабходнай умовай не толькі шчаслівага, але і здаро-
вага жыцця.

Вывучэнне псіхолага-педагагічнай, сацыялагічнай і філасофскай 
літаратуры паказала, што значны ўклад у навуковую распрацоўку пра-
блемы маральнага здароўя, выхавання і фарміравання маральных якас-
цей асобы зрабілі такія вучоныя, як С. Ф. Анісімаў, В. І. Бакштаноўскі, 
Н.  І.  Болдыраў, Г. А. Голубева, А. Г. Драбніцкі, Л. В. Канавалава, 
П.  Ф.  Лесгафт, Н. Д. Нікандраў, І. Ф. Свадкоўскі, А. І. Цітарэнка, 
Л. М. Фрыдман, В. Д. Шадрыкаў, Н. Е. Шчуркова і інш.

Адзначым даследаваныя вучонымі сучасныя падыходы да 
фарміравання здаровага ладу жыцця школьнікаў і студэнтаў у дысерта-
цыйных працах В. М. Беленава, І. А. Герасімава, Н. У. Самусевай, культу-
ры здароўя ўвогуле (Г. І. Пракапенка, К. С. Трысцень).

У даследаваннях навукоўцы і педагогі справядліва адзначаюць, што 
пры ўсёй важнасці фізічнага здароўя вядучая роля ў выхаванні асобы 
ўсё ж адводзіцца духоўна-маральнаму кампаненту, толькі ў гэтым вы-
падку магчыма паўнавартаснае здароўе. Фізічна і псіхічна здаровы чала-
век можа быць маральна нездаровы, калі ён не прытрымліваецца норм 
маралі.

Для ўсебаковага раскрыцця паняцця «маральнае здароўе» звер-
немся да навуковых прац сучасных расійскіх вучоных В.  П.  Пятленкі 
і Д.  Н. Давідзенкі. На іх погляд, «маральнае здароўе»  – гэта комплекс 
характарыстык матывацыйнай і патрабавальна-інфармацыйнай ас-
новы жыццядзейнасці чалавека. Такое ж вызначэнне мы знаходзім 
у беларускіх даследчыкаў Р. І. Купчынава і Л. К. Сіўцова [4; 12].

А. Ф. Валачаева ў дысертацыйным даследаванні «Уплыў вузаўскай 
сацыялізацыі на маральнае здароўе студэнцкай моладзі» разглядае ма-
ральнае здароўе як састаўную частку сацыяльнага здароўя асобы. Яно 
ўяўляе сабой такі стан свядомасці і форм паводзін сацыяльных суб’ектаў, 
у якіх узровень суадносін норм і дэвіяцыі вызначаецца існуючай сістэмай 
грамадскіх адносін, іх спецыфікай. А. Ф. Валачаева прыходзіць да вы-
сновы, што маральнае здароўе як асаблівы від самаадчування індывіда 
«вызначаецца веданнем норм і правіл паводзін, маральнымі звычкамі, 
эматыўна-станоўчым стаўленнем да маральных арыенціраў, устойлівым 
унутраным перакананнем у неабходнасці іх выканання» [2].

Расійскі навуковец У. Я. Жураўлёў прааналізаваў педагагічныя 
сродкі захавання маральнага здароўя дзяцей у сістэме ўстаноў дадат-
ковай адукацыі. Ён разглядае працэс развіцця маральнага здароўя 
як стан жыццядзейнасці чалавека, вызначаны яго патрабавальнай, 
інфармацыйнай і матывацыйнай сферамі, які выяўляецца ў яго ўменні 
знаходзіцца ў гармоніі з сабой (сваім унутраным светам) і са знешнім 
светам (прыродай, соцыумам) [6].

Падобнага азначэння прытрымліваецца А. Я. Кучарава, якая лічыць, 
што маральнае здароўе адлюстроўвае стан каштоўнасна-матывацыйнай 

сферы чалавека, якая характарызуецца здольнасцю захоўваць 
устойлівасць (адаптыўнасць) ва ўмовах маральнага выбару [9].

Па вызначэнні большасці айчынных і замежных навукоўцаў, «ма-
ральнае здароўе» – гэта комплекс характарыстык матывацыйнай 
і патрабавальна-інфармацыйнай сферы ў жыццядзейнасці чалавека, ас-
нову якой складае сістэма каштоўнасцей, установак і матываў паводзін 
індывіда (Р. І. Купчынаў, Л. К. Сіўцоў, В. П. Пятленка, Д. Н. Давідзенка 
і інш.). Разам з тым, як адзначаюць даследчыкі, маральнае здароўе 
з’яўляецца галоўнай перадумовай, якая дазваляе чалавеку справіцца 
з сацыяльнымі, псіхалагічнымі і фізічнымі цяжкасцямі.

Адметнымі прыкметамі маральнага здароўя чалавека, сцвярджаюць 
Л. К. Сіўцоў, В. Н. Давідзенка, В. П. Пятленка, з’яўляюцца, перш за ўсё, 
высокая духоўнасць, актыўнае непрыманне нораваў і звычак, якія супя-
рэчаць агульначалавечым каштоўнасцям.

Такім чынам, маральным здароўем апасродкавана духоўнасць і ма-
ральнасць чалавека, бо яно звязана з агульначалавечымі ісцінамі дабра, 
любові і прыгажосці [4; 12]. У якасці паказчыкаў маральнага здароўя раз-
глядаюцца наяўнасць мэты і сэнсу жыцця, надзеі чалавека, яго жаданне 
жыць, яго перакананні. Яно характарызуецца здольнасцю чалавека да 
творчасці, пачынаючы ад ідэй да іх рэалізацыі, увасаблення ў матэры-
яльнай форме.

Расійскі даследчык Л. А. Громава, разважаючы пра маральнае 
здароўе, уводзіць паняцце «здаровая маральнасць індывіда» і вылучае 
галоўнае ў ім – развітую здольнасць да самарэгуляцыі і самакантролю 
за паводзінамі як праяву асабістай годнасці, волі, сацыяльнай сталасці. 
Найважнейшымі перадумовамі фарміравання такой здольнасці вы-
ступаюць перакананасць асобы, яе светапогляд, пачуццё сумлення. 
Маральнае здароўе, – разважае аўтар, – гэта «стан задаволенасці асобы, 
усведамленне адпаведнасці сваіх маральных каштоўнасцей сацыяль-
ным нормам, прынцыпам і ідэалам» [3].

Крытэрыямі дыягностыкі маральнага здароўя, па У. Я. Жураўлёву, 
з’яўляюцца ўзроўневыя паказчыкі, якія складаюць каштоўнасна-
матывацыйную сферу асобы: іерархія жыццёвых патрабаванняў, ма-
ральная самаацэнка, маральная матывацыя, адносіны да жыццёвых 
каштоўнасцей, этыка паводзін.

У. Я. Жураўлёў і А. Я. Кучарава характарызуюць маральнае здароўе 
наступнымі крытэрыямі:

1. Скіраванасць матываў чалавека (адсутнасць амаральных думак 
і ўчынкаў, пастаяннае імкненне да духоўнага самаўдасканалення);

2. Высокая ступень супраціўлення ў адносінах да маральна неспры-
яльных уздзеянняў (аптымальная рэакцыя на неспрыяльнае ўздзеянне 
соцыуму і хуткае самавызначэнне ў сітуацыях маральнага выбару);

3. Узровень ведаў аб маральным баку рэчаіснасці;
4. Дастатковая сацыяльная адаптацыя (талерантнасць у адносінах да 

соцыуму, адэкватныя паводзіны ў сям’і і грамадстве);
5. Маральна-каштоўнаснае перажыванне аб’ектаў навакольнага

свету.
Захаванне маральнага здароўя падразумявае, з пункту гледжання 

дадзеных аўтараў, не падтрыманне яго на пэўным статычным узроўні, 
а бесперапыннае развіццё каштоўнасна-матывацыйнай асновы, умаца-
ванне духоўных сіл асобы, назапашванне ёю маральных ведаў і мараль-
нага вопыту [5; 6; 9].

Асаблівую цікавасць маюць выдзеленыя А. Ф. Валачаевай 5 крытэ-
рыяў маральнага здароўя:

1) кагнітыўны (ментальны) – індывід мае высокамаральныя погля-
ды, перакананні, прызнае ўсеагульныя цывілізацыйныя каштоўнасцi;

2) маральны – чалавек асуджае амаралізм у свядомасці і дэвіянтныя 
паводзіны людзей навокал;

3) дзейнасны – выконвае маральныя нормы, правілы і патрабаванні 
як агульначалавечага, так і прафесійна-статуснага характару;

4) сацыяльны – звыклымі формамі паводзін асобы з’яўляюцца тыя 
паводзіны, якія адказваюць пазітыўным патрабаванням дадзенага гра-
мадства;

5) структурна-сістэмны – дзеянні індывіда не парушаюць нармаль-
нага функцыянавання арганізма як складанаарганізаванай сацыяльнай 
сістэмы [2].

Аналіз азначэнняў маральнага здароўя, якія апісаны вышэй, дазва-
ляе нам зрабіць выснову, што цэнтральнае месца ў фарміраванні ма-
ральнага здароўя займаюць каштоўнасна-матывацыйныя ўстаноўкі ча-
лавека. Ад таго, наколькі паспяхова ўдаецца сфарміраваць і замацаваць 
у свядомасці прынцыпы і навыкі маральных паводзін у сацыяльным 
асяроддзі ў юным узросце, залежыць у наступным уся жыццядзейнасць 
чалавека.

На аснове аналізу даследаванняў дадзеных аўтараў можна адзна-
чыць, што маральнае здароўе апасродкавана духоўнасцю і маральнасцю 
асобы, засваеннем агульначалавечых каштоўнасцей, узроўнем развіцця 
і выпрацоўкай маральных якасцей і перакананняў, норм паводзін.

Агляд псіхолага-педагагічнай літаратуры паказаў, што вытокі 
фарміравання маральнага здароўя ляжаць яшчэ ў дзяцінстве, калі 
ў  дзіцяці пачынае фарміравацца маральная шкала адносін, з дапа-
могай якой ён вучыцца вымяраць свае і чужыя ўчынкі з агульнача-
лавечых пазіцый дабра і зла і не толькі ацаніць, але і падпарадкаваць 
свае паводзіны маральным нормам. Самае складанае і важнае ў пра-
цэсе фарміравання маральнага здароўя, каб галоўнымі рухавікамі 

нарматыўных паводзін дзяцей сталі не матывы, заснаваныя на стра-
ху пакарання ці атрымання станоўчага падмацавання, а матывы 
бескарыслівага добразычлівага стаўлення да іншага чалавека, эмпатыя, 
каштоўнасць сумеснай дзейнасці.

Прычынамі змены духоўна-маральнай сферы, якая з’яўляецца ядром 
маральнага здароўя чалавека, з’яўляюцца ўмовы яго развіцця на праця-
гу ўсяго жыцця. І тут неабходна ўлічваць, што фарміраванне маральнага 
здароўя – працэс шматфактарны, які будуецца з улікам аб’ектыўных (са-
цыякультурнае асяроддзе) і суб’ектыўных фактараў (іх ствараюць род-
ныя і блізкія, педагогі і сябры), якія абумоўліваюць складанасць дадзе-
нага працэсу, яго дынамічнасць, рухомасць і зменлівасць. Калі ўмовы 
складваюцца спрыяльныя, то маральнае здароўе чалавека ў працэсе яго 
развіцця не толькі будзе фарміравацца, захоўвацца, але і ўмацоўвацца. 
Калі мы гаворым пра маральнае здароўе, то неабходна згадаць і факта-
ры, якія здольны падарваць яго. Гэта такія адмоўныя сацыяльныя з’явы, 
як абыякавасць, жорсткасць, зайздрасць, нянавісць, злосць.

Пры характарыстыцы маральнага здароўя асобы, Л. А. Громава 
лічыць неабходным адзначыць і такія фактары, як ўстойлівасць і цэ-
ласнасць лініі паводзін асобы, якія адпавядаюць грамадскім нормам 
і ідэалам.

Такім чынам, маральна здаровы чалавек – гэта той, хто жадае 
іншым людзям дабра, здольны на спачуванне, сяброўства, каханне, до-
брыя ўчынкі, хто ўмее зразумець іншага чалавека, аказаць дапамогу, 
абараніць у цяжкай сітуацыі.

Здольнасць пабудаваць сваю лінію паводзін у адпаведнасці з гу-
маністычнай маральнасцю патрабуе ведання такіх грамадскіх з’яў, 
як дабро і зло. Паводзіны, заснаваныя на глыбока засвоеных мараль-
ных патрабаваннях, – ёсць праява і паказчык устойлівасці маральна-
га здароўя. Самі па сабе сацыяльныя і маральныя каштоўнасці, якія 
абвяшчаюцца афіцыйнай маральнасцю, не могуць служыць гаранты-
яй маральнага здароўя яго членаў. Пацвярджэнне гэтаму мы знаходзім 
у Л. А. Громавай, якая падкрэслівае, што маральнае здароўе залежыць 
ад «ступені адпаведнасці індывідуальных маральных норм пануючым 
у грамадстве патрабаванням» [3].

Маральнае здароўе патрабуе загартоўкі і найбольш эфектыўна гэты 
працэс ажыццяўляецца пры фарміраванні актыўнай жыццёвай пазіцыі 
асобы. Большасць даследчыкаў адзначаюць, што фарміраваць мараль-
нае здароўе неабходна праз сістэму маральных якасцей і каштоўнасцей, 
на якія варта арыентаваць асобу – любоў да людзей, дабро, свет, свабода, 
сумленне, ісціна, сям’я, праца і інш.

Па сцвярджэнні П. Ф. Лесгафта, кожнае дзіця, якое нарадзілася без 
паталогіі, можа вырасці ў высокамаральную асобу, калі яму будуць ство-
раны нармальныя ўмовы для выхавання і самавыхавання [10]. Крыніцай 
фарміравання маральных якасцей выступае сацыяльны вопыт, які за-
ключаны ў грамадскіх нормах, правілах і прынцыпах паводзін чалаве-
ка ў грамадстве [13]. Маральныя якасці індывіда фарміруюцца на ас-
нове грамадска значных каштоўнасцей, якія становяцца жыццёвымі 
арыенцірамі для чалавека. Патрэба ў захаванні і развіцці маральна-
га здароўя рэалізуецца ў дзейнасці чалавека ва ўзаемадзеянні з іншымі 
людзьмі.

На думку беларускага навукоўца У. Т. Кабуша, веды, уменні, навыкі не 
могуць выступаць вынікам выхаванасці. Можна ведаць нормы паводзін, 
але не выконваць іх. І можна іх выконваць, каб схаваць свае сапраўдныя 
погляды і намеры. Сапраўдная выхаванасць чалавека, падкрэслівае 
У. Т. Кабуш, вызначаецца сфарміраванымі маральнымі, душэўнымі 
і духоўнымі каштоўнасцямі [7].

Такім чынам, фарміраванне маральнага здароўя атаясамліваецца 
з выхаваннем маральных якасцей асобы, далучэннем да агульначалаве-
чых каштоўнасцей.

Характарызуючы духоўна-маральныя якасці асобы, беларускі даслед-
чык С. В. Кірпіч адзначыў, што ў склад параметраў духоўна-маральнай 
складаючай здароўя павінны быць уключаны:

– гатоўнасць і здольнасць да духоўна-маральнага развіцця, 
самаўдасканалення, разумення сэнсу жыцця, адказных паводзін;

– гатоўнасць і здольнасць да рэалізацыі творчага патэнцыя-
лу ў духоўна-маральнай сферы, прафесійнай дзейнасці, сацыяльных 
камунікацыях;

– умацаванне духоўна-маральнага імунітэту, захаванне этычных 
норм, заснаваных на класічных дабрадзейных справах чалавека, на 
ўнутраных устаноўках асобы паступаць згодна з сумленнем, выхаван-
нем на традыцыйных хрысціянскіх каштоўнасцях;

– здольнасць фармуляваць і гатоўнасць выконваць маральныя 
абавязкі і маральныя нормы, ажыццяўляць маральны самакантроль ду-
мак, пачуццяў і ўчынкаў;

– гатоўнасць і здольнасць выказваць і адстойваць сваю асобасную 
пазіцыю ў калектыве і грамадстве, крытычна ацэньваць уласныя наме-
ры, думкі і ўчынкі;

– здольнасць да самастойных учынкаў і дзеянняў, якія выконваюцца 
на аснове выбару, заснаванага на духоўна-маральных устаноўках асобы, 
на адказнасці за вынікі прынятых рашэнняў;

161

Тэорыя, методыка і арганізацыя сацыяльна-культурнай дзейнасці

РЕ
ПО
ЗИ
ТО
РИ
Й БГ

УК
И



– здольнасць і гатоўнасць да пераадолення цяжкасцей, мэтанакірава-
насць і настойлівасць у дасягненні выніку, а таксама працавітасць, 
беражлівасць і жыццёвы аптымізм;

– гатоўнасць і здольнасць прымаць сябе, іншых людзей, успры-
маць чалавека як вышэйшую каштоўнасць, у той жа час праяўляць 
нецярпімасць да дзеянняў і ўплываў, якія нясуць пагрозу здароўю 
(фізічнаму і маральнаму), духоўна-маральнай бяспецы асобы;

– гатоўнасць і здольнасць да рэфлексіі (да аналізу і прыняцця рашэн-
няў) у асабістым і грамадскiм жыццi на аснове духоўна-маральных каш-
тоўнасцей;

– здольнасць і гатоўнасць рэалізаваць свой патэнцыял у сям’і, у пра-
фесійным калектыве, у грамадстве [8].

Такім чынам, асноўным зместам маральных якасцей асо-
бы з’яўляюцца суадносіны грамадскага і ўласнага ва ўсведамленні, 
паводзінах і дзейнасці.

Фарміраванне маральнага здароўя, як адзначае А. Я. Кучарава, магчы-
ма толькі пры ўмове, калі ў выхаваўчы працэс (як навучальнай установы, 
так і ў сям’і) будуць уключаны наступныя этапы: 1) развіццё эматыўнай 
сферы (з мэтай выхавання маральных пачуццяў); 2) уключэнне этыч-
най асветы (якая садзейнічае фармiраванню маральнай свядомасці); 
3) арганізацыя практычнай дзейнасці (выхоўвае ўстойлівасць навыкаў 
маральных паводзін); 4) ажыццяўленне дыягностыкі вынікаў (іх улік 
вядзецца ў працэсе выхавання) [9].

Фарміраванне маральнага здароўя асобы – гэта працэс сістэматычнага 
і мэтанакіраванага ўзаемадзеяння як арганізатараў, так і выхаванцаў, 
які накіраваны на развіццё высокага ўзроўню маральна-актыўнай 
жыццядзейнасці, адаптаванасці да пастаянна зменлівага навакольна-
га і сацыяльнага асяроддзя з мэтай фарміравання маральных ідэалаў 
і каштоўнасцей, пачуццяў і свядомасці, выпрацоўкі ўменняў і звы-
чак этычных паводзін, а таксама здольнасцей да маральнага самавыз-
начэння, самарэалізацыі і самаўдасканалення ў адносінах да сябе і ва 
ўзаемадзеянні з іншымі людзьмі.

На аснове абагульнення даных тэарэтычнага аналізу па прабле-
ме маральнага здароўя і яго ролі ў развіцці асобы можна зрабіць на-
ступныя вывады. Маральнае здароўе асобы неабходна разглядаць 
у  дынаміцы сталення чалавека, яно патрабуе стварэння спецыяльна 
арганізаваных умоў. Асноўнымі этапамі працэсу фарміравання мараль-
нага здароўя асобы з’яўляюцца: фарміраванне духоўных каштоўнасцей, 
установак і матываў этычных паводзін, развіццё маральных свядомасці 
i актыўнасці, пачуццяў і эмоцый (эматыўнай устойлівасці), а таксама 
ўзбагачэнне вопыту дабрачыннай дзейнасці, якая выяўляе каштоўнаснае 
стаўленне асобы да сябе і іншых людзей.

Ісціна гаворыць, што толькі здаровы чалавек з добрым самаадчуван-
нем, аптымізмам, псіхалагічнай і маральнай устойлівасцю, высокай ра-
зумовай і фізічнай працаздольнасцю здольны актыўна жыць, паспяхова 
пераадольваць прафесійныя і бытавыя цяжкасці.

Тэма маральнага здароўя і яго ролі ў развіцці асобы з’яўляецца акту-
альнай і важнай у сацыяльна-культурнай і педагагiчнай практыцы, таму 
што сучаснаму грамадству патрэбны не толькі фізічна развітыя асобы, 
але адказныя, рашучыя, смелыя, шчырыя, верныя сяброўству, здольныя 
стварыць моцную сям’ю і аддана служыць сваёй Радзіме.

T. Sinkevich

Th e role of moral health in an individual’s development

Moral health is considered as a complex multidimensional concept that refl ects various 
aspects of human existence. Researchers 'approaches to determining the essence of the concept 

of "moral health" are theoretically interpreted. It is noted that in modern conditions it is 
important for an individual’s development to form a moral immunity to a spiritual threat, 
protect and strengthen moral health, especially in the younger generation. It is emphasized 
that the central place in the formation of moral health is occupied by value and motivational 
attitudes. A person's vital activity depends on how we succeed to form and consolidate the 
principles and skills of moral behaviour in social environment at a young age.

 Th e author comes to the conclusion that moral health is mediated by the spirituality and 
morality of the individual, the assimilation of the universal values, the development of moral 
qualities and the development of moral beliefs, norms of behavior, as well as the level of moral 
development.

